CH’ GAGNANT
Attintion : 

Tout ch’qui arsan.ne à des gins d’ach’teur ou bin qu’aurotent existé, cha n’s’rot qu’un hasard. Cha s’rot bin à tomber.
Tout ch’qui arsan.ne à quett’cosse, un produit, eune organisation ou bin eune société, cha n’s’rot qu’eune coïnchidince ; ch’est des carabistoulles.

Chapit’ Preum : Ch’ Perdant
Ch’matin lo, Pascal COULON i’ouf’ sin courrier. De l’réclam’, encor’ de l’réclam’, eune douloureuss’ et … eune lett’ de cheul’ banqu’ :
 « Madame, Monsieur,

Malgré nos derniers courriers, vot’ situation financière al n’a pas été régularisée.

Vot’ compt’ in banqu’ i’ présinte un solde débiteur de XXX euros.

Du cop, o’ vous mettons un demeure eud’ régulariser dins les huit jours.
En plus, o’ n’allons pus payer vos chèques si y’a po d’sous su ch’compt ‘.
Après o’z’ inverrons tout cha au  service arcouvremint.
Bin l’bonjour à tizotes.
Ch’ Directeur d’Agince » 
« Bin Vinguète, v’là cor’ eune journée qui c’minche bin ! » qu’i’ s’ dit Pascal. I’ s’vot d’jà un train d’ téléphoner à s’n’ agince pou rapager sin conseiller, d’minder eune rallonche eud’ queuques jours à ch’ Directeur d’Agince. Après, i’ faudra expliquer à s’ fin.me et ses jan.nes que ch’t’in.née, i’ n’iront suremint po in vacainches.
Bref, sal’ journée qui s’présinte.
Pascal COULON, qu’i’est d’habitud’ si optimisse, i’s’sint d’un cop tout din.ne, matte.
Y’est marié, y’a deux infants (quinze et seize ins). Y’ a tout pour êt’ fin bénache : s’mason, sin traval, des projets. Mais aujord’hui, ches 59 ins i’z’y  pèsent’.

Ches traites pou l’mason, l’carette, ches frais pou l’ z’écoles des tiots, tout cha, cha pèse eune tonne.
I’ bot eune goutte eud’ jus vite fait et i’ s’in va, direction ch’ bureau.

« Bonjour, cha va ? Queul horreur encor’ euch’ matin su l’ route !
· N’ m’in pa’le po, j’ai mis quarinte minutes pou faire dix kilomètes !

· Et aussi bin su l’A25 que su cheul’ RN41 !

· T’as essayé l’ rocatte ?

· Ch’est cor’ pire… »

Comme tous ches matins, Pascal i’ salue tous ches collèques. I’ z’ieux dit queuques paroles amiteuses mais aujord’hui i’ dot vrin.mint s’ forcher pou faire bielle figure.
Y’ouf’ sin PC, pis i’ c’minche à lire ches mails.
No.yé dins l’ masse eud’ches messaches, y’in vot un qui vient de cheul’ DRH (Direction d’ches Ressources Zumain.nes).

« Monsieur,

Vos avez réchemmint fait acte eud’ candidature au poste d’ Responsape d’Unité Epargne et valeurs mobi.yères.

Malgré toutes ches qualités d’ votre profil, l’ choix de cheul Direction i’ s’a porté vers un aut’ candidat.

Cheul’ décision al n’impacte un rien cheul satisfaction d’ vot’ hiérarchie pour vouzotes, ni vos canches d’accéder à un poste un accord avec vos compétences… et bla bla bla … » 
« Bin voyons, ch’est pas pass’ que j’ m’appelle COULON qu’i faut m’ prin.ne pour un pigeon ! Te diras cha à des gveux d’bos, te n’aras pos de cops d’pied !  Déchidémint, y a rien qui va dans cheul banque ! »
Car, en fait’, Pascal i’est implo.yé d’ banque (cheul qu’al vient d’y écrire deux cops aujord’hui). Chinquante-neuf ins, trinte-chept ins d’incienneté (i’a pus quère eud’dire

« expérience ») à ch’ Crédit Rural d’ches Hauts d’ France. Ach’teur tiot technicien à ch’  Service Tittes, au Sièche après d’z’ in.nées in aginces, cha n’étot pas ch’prin.mier  refus qu’i’archevot pou passer cadre ou monter in gratte. Mais, ch’cop chi, l’ boulet i’étot trop lourd.
I’avot fait eune tiotte carrière sins prétintion mais i’avot toudis gardé l’amour du traval bin fait, du métchier, l’esprit d’interprise et ch’ pus profond respect de ch’ Client.

D’ailleurs, i’ étot vrin.mint d’solé d’ vir cheul Relation-Client foutte eul camp, tout cha pour gagner toudis pus d’sous.  C’mint qu’in arringeot ches clients (y compris li-min.me), cha li f’sot d’mo. I’ disot souvint : « Mi, quand j’vos cha, m’journée al est faite !  » 
I’étot vrin.mint débousé par ch’ Monte du Traval, surtout par ches chefs … Ch’qu’i allot bien ch’étot ches copains.

Pascal i’étot poli, aimape, i’parlot à tertous : « Toudis un mot gintil ! », toudis prêt à rin.ne service.

I’étot aussi investi dins queuques associations. I’adorot ses infants et s’fin.me. Y’avot des « fins d’mos diffichiles » mais i’avot toudis payé ches dettes et respecté ches ingagemints. Ch’est des valeurs comme cha qu’i’avot archu d’ches parints et  qu’i’ transmettot ach’teur à ches tiots.
Chapit’ Deusse : Ch’ Gagnant

« Pam pam Palapam ! I’ est 6 heures. 220 millions d’Euros, chest ch’ montint de cheul pus grosse cagnotte jin.mais inregistrée un Europ’ et rimportée ch’ vintredi 12 octope. Un n’connot pos cheul ’identité de ch’l’heureux gagnant, à part qu’i’a validé sin billet dins un point de vente frinchais. »
Pascal i’ baisse eul son d’sin radio-rével et i’ se léffe in ronchonnant « Un v’là un qu’i ara pus d’ problin.me aveuque sin banquier… »

I’ prind sin tiot-d’jeuner in lisant Cheul Voix de ch’ Nord : «  Un nouviau gagnant à l’EuroMillions.

 Eune canche sur 139 millions et pourtint, ch’ frinchais i’ a coché ches bons numéros : 21, 26, 31, 34, 49, et pis ches deux étoiles 2 et 5.
Cheul Frinchaise des Ju (FDJ) et EuroMillions i’z’indiquent’ que ch’ ticket i’a ‘té validé dins ches Hauts d’ France.

220 millions d’euros, ch’est 145 chiècles eud Smic actuel.»
« Pus d’ problin.me eud’ boulot, non pus » qu’i’s’ dit Pascal.

« Un tout cas, si ch’étot mi, qu’i’dit à s’fin.me qu’al vient d’déquint’ dins ch’ cuisine, j’ garderos l’anonymat. Pas question d’êtte sollicité par tertous. 

 - Oh Ouais ! j’pinse qu’i’faut rin dire quind un gane eune somme parelle… Dis, au fait, t’avos pas jwé hier ?

- Si fait, duqu’ j’lai mis ch’billet ? Lo. Dins min portefeulle. » 
I’s’étampit, i’ va quère ch’ billet et i’ l’ compare avec ches numéros de ch’l’artique eud’  journal.

Tout d’un cop, i’ laiche quéir eus’ tasse su l’din.ne, cha fait sursauter s’ fin.me…

« Et bin, v’là aut’ quosse : un dirot tout qu’un a gagné !... »

Cheul suite, pour faire court, ch’est des cris. « T’es sûr ? Arpass’ meu ch’journal ! Canche eud’station d’radio ! Attinds, j’va mett’ euch’télé ! Mi, j’ravisse sur internet ! »

« Et bin, si fait. Un a gagné… Dousqu’un va mucher ch’ ticket un attindant ?

· Pad’zous ch’ matelas ?

· Trop classique.

· Dins cheul’ horloche du salon ?

· Itou.

· Pad’zous ch’ tapis de cheul’ salle à minger ?

· I’font des tours et des ratours…

·  ???

·  ??? »

Un n’ saura jin.mais.

Pascal i’sort acater cheul’ presse quotidien.ne. 

Nord Minteux i’titre : « Ch’ gagnant i’ est nordisse. »

Ch’ Courrier Picard : « Dù qu’ch’est qui s’muche, euch’ gagnant ? »
Du cop, Pascal i’ va pas travailler ch’ jour lo, i’ dit qu’i’ a attrapé frod, qu’i’a de l’fieff’ et qu’i’est pos bin  (ch’est ch’ prin.mière fos qu’i’ s’fait porter pâle eud’pus d’zin.nées).

I’ téléphon.ne à cheul’ Frinchaise des Ju pour li savoir c’mint qu’cha va d’aller, c’mint qu’i’ vont faire, et tout cha … Pis surtout i’z’ieux dit qu’i’ faut rin dire à persan.ne : « Rassurez-vos, cha va d’aller toute et oute, un a l’habitutte. Un s’occupe eud’tout. Un s’vot d’main… »

Deux jours après, i’est à s’mo aveuque eus’fin.me et sin chèque …I’ s’in va aussi fèle à cheul banque, ch’ Crédit Rural d’ches Hauts d’ France.
« Bonjour Michel.

· Bonjour Pascal, dis donc d’pus l’ temps ! Quo qui t’amin.ne ?
· J’viens juste déposer un chèque, cha va rinflouer min compte.

· Donne, j’ m’un occupe… »

Michel i’s’arrête aveuque euch’chèque dins s’main. I’d’vient blinc comme un mort et i’ ravète Pascal tout ébeuhé … comme un biec-bos.
I’ c’minche à saisir ch’l’opération .

 « Bip ! » qu’i’ fait ch’l’ordinateur .Michel i’ corriche : « Re-bip ! »

 « J’ cros qu’y a un problin.me technique.
· Rapages-te, ch’est un vrai ! 
· Ouais, je l’vos bin.
· T’as bin min numéro d’compte ?

· Si fait.

· Alors, ch’est quo ch’problin.me ?
· Je n’ sais nin, j’ vas d’aller quère euch’ chef. »
Michel i’traverse cheul agince toudis aveuque euch’chèque à s’main. I’ rinte dins ch’bureau de ch’Directeur. Pascal i’est au spectaque. I’ vot tout à travers ches ferniètes. Cha gesticule, cha parle, cha va, cha vient cha téléphon.ne...
Que dallache ! I’rigole un li-min.me.

Au bout d’queuques minutes, Michel et ch’Directeur d’agince, i’ z’arviennent’ vers li et l’archeuvent’ dins ch’bureau.
« Bonjour Pascal, o ’sommes fin bénaches de chouqu’i’ t’arrif et un t’armercie eune masse eud' nos avoèr cosis pour placher cheul’ somme. J’ai d’jà contacté nos collèques eud’ cheul’ Banque Privée et un peut d’jà fixer un rindez-vous.
· Duch’mint. Incaissez d’abord min chèque. Un verra d’après.

· J’coprinds bin : cha mérite réflexion. Au fait’, j’ai du appeler ch’ sièche rapport que l’montint de ch’chèque un chiffes i’est trop long. 220.000.000 cha fait neuf chiffes et ch’logiciel i’ n’un accepte que huit. Du cop, o’ z’allons devoir d’minder l’passache eud’ ches trinsporteurs pour faire saisir tin chèque au sièche. »
Quand i’ intinds cha, Pascal i’éclate d’rire.
I’rit plein s’panche ! …

Sin rire i’est à la hauteur d’sin chèque : énorme, inattindu et libérateur.

«  Ch’est bon. En attindint, dépêchez-vos, min compte i’ présinte un solde débiteur inadmissipe que je m’ dos d’ régulariser dins les huit jours ! Faute de quo, min dossier i’ s’ra transmis à ch’ service arcouvremint…

Bon.ne journée. »
Pascal, amusé par cheul’ situation, n’ leu laiche pos l’ timps d’ rajouter un mot et i’ sort de cheul’agince.
Chapit’ Tros : « Ch’ bal des Faux-Culs » 

Ches jours qu’i’ z’ont suivi, cha ‘té un vrai défilé : ches démarcheux, ch’téléphon.ne, ches textos, ches mails. Toutes ches banques et tous ches assureux , ches marchands d’carettes qui voulotent li faire essayer… Ches aginces eud’vo.yaches eud’rêv. Ches marchands d’masons : « Ach’teur, vos pouvez pus rester ichi, vu votre standinge ! »… 

Cha n’arrêtot pas.
Après, y’a eu ches associations humanitaires : cheuls pou ch’logemint, cheuls banques alimentaires, cheuls contre telle ou telle maladie, cheuls pour ches biètes abindonnées et tout cha…

Pis,  enfin, i’ n’pinsotent pas qui z’avotent autant d’amis et d’connaissances ! …
D’un commun accord, Pascal et s’fin.me, i’ décidèrent d’attein.ne avant d’réponte : « Un verra pus tard. »

L’lundi d’après, Pascal i’arprit l’traval.
I’fut archu comme un héros. I’ n’savot pus où donner de ch’tiête tellemint tertous i’ voulotent y serrer la main, li parler, i’ payer eune goutte eud’jus…

Faut bin admette que ch’jour lo, i’ a pas fait grind cosse. I’a paché grin.mint pus d’timps à ch’cafétéria que d’vint s’nordinateur !

I’s’rindot bin compte qu’yavot beaucop d’curieux et d’invieux mais dins l’insin.ne ch’étot bienveillant.
Ya deux jours qui passèrent….
Ch’ marcredi, ch’ Crédit Rural d’ches Hauts d’ France i’ rintra dins l’ ju…

Paragraph’ Preum : Ch’ Directeur d’agince
« Allo, bonjour Pascal. David DUCORNET, Directeur d’agince. Alors ? Un c’minche à s’armette eud’ ses émotions ?
· Oui, bonjour. J’ai régularisé m’ situation, j’échappe à ch’l’arcouvremint.

· Oh mais cha ch’est d’ l’histoire ancien.ne et pis, t’ sais, ch’est ches procédures automatiques, ches courriers-types, et tout cha. »

Ch’Directeur i’ c’minche à li raconter des cacoulles. I’li dit pus d’saints qui n’a d’esprits ! « D’pus l’ timps qu’un s’ connot… » . I’ li rappelle ch’ « Bon Vieux Timps » (« Sauf qu’un n’a jin.mais ouvré insan.ne et mi j’ai pos ‘té pistonné ! … »).
« Te sais comme ch’métchier i’est dur : y’a ches objectifs commerciaux, ches clients, ches chefs…et bla bla bla… »
I’s’crot vrin.mint un terrain conquis  (« Cha y est, i’ a fait ses chiffes de cheul’ in.née ! I’ dot d’jà pinser à s’ future promotion ! Mais, au fait, d’pus quand un s’ tutot ?  J’n’ai jin.mais carrié fien aveuque li !»)

Au bout d’un quart d’heure, Pascal i’ conclut ch’l’entretien :
 « Faîtes-nos vos meilleures propositions. Présentez-nos vos meilleures conditions.
· Evidemmint. J’ vas n’d’un paler à min Directeur eud’ Région et j’arviens vers ti. »

Ch’ lendemain matin, Pascal i’ archevot en plus  ch’ courrier chi (morciaux cosis) :

« Un  accompagnemint à la hauteur de vos exiginches.

A cheul’ Banque Privée de ch’ Crédit Rural d’ches Hauts d’ France, note imbition ch’est d’êt’ à vos côtés dins tous ches momints importants d’ vot’ vie personnelle et professionnelle.

Ch’est pour cha qu’ o nommons un banquier privé dédjié à cheul’ gestion d’ vot’ patrimoin.ne. 
… eune méthodologie éprouvée d’ consel à cheul’ structuration d’ patrimoin.ne…

… des documints d’ référinche rédigés par nos spécialisses de cheul’ Ingénierie Patrimoniale…

… un réseau d’experts : ingénieux patrimoniaux, consels un immobi.yer, un stratégie financière, jurisses … »
« Ch’est vrin.mint ruer des pos d’vant ches coulons ! »

Paragraph’ Deusse : Ch’ Directeur eud’ Région

Queuques jours pus tard, un artrouve Pascal dans ch’ bureau d’ Guillaume VAN MAELE, Directeur eud’ Région.
45 ins environ, ancien Directeur d’agince, Pascal n’a jin.mais eu aucun contact aveuque li (d’ toute fachon, ches DR i’ quinchent’ tous les chinq ins !).

Chouqu’ i’ sait d’ li, ch’est par ses collèques du Réseau. S’ réputation al est épouvantape. Carriérisse, i’ est prêt à tout pour réussir. I’ marche sur tertous. « I’ tuerot père et mère. »

Sin discours, cha va d’aller vite à vos l’raconter. Cha tourne vite au monoloque : i’ sait c’ qui est bon pou Pascal et s’ famille, i’ va faire gérer au miu sin capital, assurer l’avenir d’ ses proches, leu projets, leu loisirs…

Pascal i’ l’interrompt :
 « J’ai po grin.mint d’ timps à vos consacrer. O z’ étudierons vos propositions.

· Je n’ manquerai po d’ arvenir vers vous. »

· « (Ch’est cha, ouais, qu’i’ s’dit Pascal, Bé bé bé bé !  Arviens vers mi ! ... »)
Paragraph’Tros : Cheul’Directrice Commerciale
Tros jours après, Pascal i’ archot un appel téléphonique eud’ Mme Soizic LE GALLEC, Directrice Commerciale (DIRCO) de ch’ Crédit Rural. Cheul’ tiotte chinquantaine, « pête sec », hautain.ne, aucune attintion des zautes. (« Je n’ savos min.me pus sin nom » qu’i’ s’ dit Pascal).
Al a du vice plo s’quémisse.

Un c’minchant, al le prind de haut, al met un avant l’Esprit d’Enterprise, cheul’ lutte contre cheul’ concurrinche… finalemint « eune relation équilibrée, gagnant/gagnant ».

« Si fait, j’ pinse que cheul’ relation al dot ête gagnant/gagnant, qu’ i’ li répond Pascal, J’va y busier et j’ arviens vers vous ! »

Paragraph’ Quat’ : Ch’ Directeur Général
« Monsieur COULON ?
· Oui,

· Secrétariat de ch’ Directeur Général. Monsieur RINALDI i’arot quère eud’ vos rincontrer … et bla bla bla… »

Et, du cop, ch’ lendemain :

« Cher Monsieur COULON,

Que plaiji d’ vos vir. J’ai toudis su que j’pouvos compter sur vous. J’ vos suis régulièremint su’ not’ réseau social interne et j’ tiens, ichi, à souligner vot’ ingagemint, vot’ sins de cheul’ innovation et vot’ Esprit d’Enterprise.

- J’sus fin bénèze eud’ vos rincontrer Monsieur RINALDI. Cha fait chinq ins qu’ vos êtes chez nouzotes, j’ n’avos pas ‘core eu l’occasion d’ vos vir et d’ vos parler… Voilà, ch’est fait. Cha va ? Vos vos plaijez dins ch’ Nord ? »

I’ s’insuit un formidape eximple eud’ linque eud’ bos su’ ches valeurs de cheul’ Enterprise, cheul’ fidélité, ch ‘ mutualisme. « Vos coprin.nez : eune banque qui appartchint à ses clients, cha quinche tout ! …et bla bla bla…»
(« J’le vos v’nir aveuque ses gros chabots. Bédu ! »)
Pascal i’ conclut l’entretien par : « Et bin, soit. J’arviendrai vers vous. »
Paragraph’ Chinq : Cheul’ répanse de ch’Gagnant
 

Vochi cheul’ copie du mail qu’ Pascal i’ invot à ches préchédints interlocuteurs (DA, DR, DIRCO et DG) queuques jours pus tard :
   « Madame, Messieurs,
Vos avez souhaité m’intretenir quant à ch’ plachemint d’ min gain et j’ vos armercie eun’ masse.
Vos avez évoqué abondammint « esprit d’Enterprise, accompagnemint du Client tout du long de s’ vie, relation gagnant/gagnant, valeurs de ch’ mutualisme ».

Ches argumints i’ m’ont profondémint touché.

Aussi, o’ sommes totalemint prêts, m’ fin.me et mi, à confier à not’ bielle institution cheul’ totalité d’ not’ patrimoin.ne.

Vos voudrez bin, avant cha, faire rimbourser par vos serviches tous ches frais, agios, intérêts débiteurs, commissions d’intervention qu’i’z’ont ‘té prélevés d’pus l’ouverture de ch’compte, soit trinte-chept ins.

O savons pouvoir compter sur vouzotes.

Respectueusses salutations.

M et Mme COULON Pascal »
Chapit’ Quat’: « Ch’Roi des Faux-Culs »
Paragraph’ Preum : Ch’Directeur d’ches Ressources Zumain.nes
Convoqué (ou invité ?) dans ch’ bureau du DRH, Pascal i’ s’rappelle euch’personnache : Gérard ROBERT, eune bon.ne chinquantain.ne, cras comme un moine, un viu brisquard, un tiot peu crapule. 
« Min très cher Monsieur COULON,

J’ tenos absolumint à vos rincontrer, ches événemints réchints i’z’ont mis un leumière vot’ profil et j’ souhaitos évoquer avec vous vot’ plan d’ carrière, vot’ prochain.ne évolution, et tout cha. »

Cheul’ suite al arsan.ne à cheul’ fape eud’ La Fontain.ne, Cheul’ Cornalle et ch’l’ Arnard : « Qu’ vos êtes joli, qu’ vos m’sin.nez biau …bla bla bla… » . Un vrai pourmetteux d’bonjours ! Ah ! Des caresses eud’cat cha ramin.ne des puches ! 

Pindint l’ reste de ch’l’entretien, Pascal i’ déconnecte et i’ pinse à aut’ cosse. I’ s’arvot jon.ne imbauché, d’abord au guichet, et pis conseilleux, et pis ‘core après au sièche. I’ s’ rappelot ches bons momints mais aussi ches moins agréapes (cheules inspections surprises du lundi matin, ches armontrinches d’ ches supérieurs, ches objectifs commerciaux, ches évaluations annuelles. I’s’souvenot surtout d’ches refus de ch’Direction quand i’ avot postulé à des postes pus élevés. Bin, pas pus tard qu’y’a queuques semin.nes …).

…

« Voilà, Monsieur COULON. O’z’ avons fait ch’ tour.

- Eune exchellinte jornée, Monsieur ROBERT. J’arviendrai vers vous. »

Paragraph’ Deusse : Cheul’ répanse de ch’Gagnant 
L’ soir min.me, aussi fèle, Pascal i’ invot ch’ mail à sin DRH :
«  Monsieur Ch’Directeur d’ches Ressources Zumain.nes,

Vos avez souhaité m’ rincontrer afin d’ faire le point sur min plan d’ carrière et mes prochain.nes évolutions, nonobstant vot’ dernier courrier d’ refus au poste eud’ Responsape d’Unité Epargne et valeurs mobi.yères.
Je vos armercie eune masse.
Vos avez rappelé mes nombreusses qualités et min sens du devoir notammint un terme eud’ Gestion d’ Patrimoin.ne.

J’sus un tiot peu surprint de cheul’ soudain.ne prise eud’ consci.un.che et j’ pinse que cha vous vient qu’j’ai gagné à l’EuroMillion.

J’y busie toudis et pour m’déchider complètemint, vos voudrez bin faire arcalculer min salaire, mes prin.mes et avinchemint « prorata temporis » d’pus trinte-chept ins (ch’est m’ n’ ancien.neté dins not’ institution).

J’ sais que j’peux compter sur vous.

Respectueusses salutations.

Pascal COULON »
Chapit’ Chinq : Vos avez dit « coulon » ?
Ch’est l’ lundi matin. I’ fait biau. Pascal et s’ famille i’z’ont passé un bon week-end : samedi, i’ est allé vir s’ fille faire eus’ séince d’équitation et diminche, i’ a in.mené toute cheul’ tribu à la mer. Moules-frites ch’ midi, pis pourménate au vint de ch’ large su’ cheul’ Dique eud’ Malo-les-bains. Bref, un Bonheur simpe.

Eune fos au bureau, ch’est tiot café avec ches collèques, tiots potins (d’vraies camanettes !), pis i’ ouffe sin PC. I’ repère tout de suite dins cheul’ boète mail, un messache de cheul’ Direction Générale, i’ l’ouffe  et i’ l’ lit :
 « Cher Monsieur COULON,

Ch’est aveuque un imminche plaiji qu’ not’ Comité d’ Direction i’ a, à l’unanimité, déchidé d’ vos rétrochéder l’ son.me eud’ 27.000,00 euros correspondint à cheul’  son.me forfaitaire d’ vos intérêts débiteurs et frais d’ fonctionnemint d’ compte.

Ya de plus été déchidé de vos accorder eune promotion rétroactive au statut cadre.

Cheul’dernière régularisation al interviendra aveuque vot’ prochain.ne paie.

Enfin, afin d’ célébrer comme i’faut ches derniers événemints heureux qui vos arrivent’, eune réception dins cheul’ salle du Consel, aveuque signature d’ vot’ mandat d’ gestion patrimoniale al s’ra organisée bintôt. Ch’ l’événemint i’s’ra évidemmint arlayé par not’ Service Communication et i’ f’era l’objet d’un reportache dins not’ journal d’Enterprise et not’ réseau Social interne.
La suite : bla bla bla...»

Chapit’ Six : Epiloque 

Vochi ch’ mail que Pascal i’ envot à sin Directeur Général (copie à ches DA, DR, DIRCO et DRH) :
«   Madame, Messieurs,

J’ai bin archu vos dernières propositions et j’y réponds ichi pad’zous :

1. Vos avez bin voulu m’ rétrochéder tous ches frais qu’ not’ institution m’a prélevés un trinte-chept ins d’ clientèle  et j’  vos armercie. O’z’ avons ‘té surprins par ch’ montint. Toutefos, o’z’ avons déchidé, m’fin.me et mi, d’ confier à cheul’ Frinchaise des Ju (FDJ) cheul’ gestion complète d’ not’ patrimoin.ne. O’ son.mes persuadés qu’i’ f’ront cha très bin.
2. Vos avez accepté d’arcalculer m’n’ évolution d’ carrière prorata temporis d’pus trinte-chept ins et j’ vos armercie eun’ masse. Néin.moins, j’ai déchidé d’ faire valoir mes drots à cheul’ retraite au prin.mier juyet prochain. J’estime l’avoir grin.mint meritée surtout vu ch’barrou d’complimints qu’vos m’avez tertous faits ches queuques derniers jours.
3. Vos aurotent quère d’organiser eune récheption aveuque ch’Comité d’Direction et arlayé par ch’service Communication. Core un cop, merci.

Mais non merci ! J’ai pus quère d’éviter cheul’ folle dépinse à l’Enterprise et j’ va organiser mi-min.me un pot d’départ aveuque ches collèques que j’aurai cosis mi-min.mes.
Bin l’bonjour à tizotes tertous.
Pascal COULON

« Modess Implo.yé d’Banque » et « Tiot Client » 
Moralité : « Euch’bac i s’a artourné su ch’pourchiau . »

PAGE  
15

